
[image: ] „HÉ PAWONG SANAK, TEKA GEḌÉ PANGANDELMU ....” 
Boten sandé mangké mesṭi baḍé kepireng déning tijang kaṭah!”

Nanging Gusti Jésus mangsuli, pangandikané: „Enggonku kautus mung pinatah marani weḍusé Banisraèl kang paḍa ketriwal.” Para sekabat énggal bisa njanḍak wigatining pangandika mau. Rawuhé Sang Mesih marang djagad iku mung tumudju kanggo mitulungi lan ngluwari bangsa Jahudi saka ing tangané mungsuh. Mengkono iku panemuné bangsa Jahudi kabèh, dalah para sekabat ija ora béda panemuné. Bangsa kapir iku dudu bangsa kagungané Allah, malah kerep diunèn-unèni kaja pepaḍané asu. Pantjèn ora kliru pangandikané Gusti Jésus mengkono iku!

Mungguh wong wadon mau keprijé, bareng ngrungu pangandika mau? Senadjan wis ngerti marang lèrèging pangandika mau, éwadéné ora tjilik atiné. Batiné isih kebak pangarep-arep bakal olèh pitulungan, djalaran kukuh pangandelé: „Gusti iku maha welas. Sing bisa mitulungi anakku mung Pandjenengané. Tjoba dak-udiné sepisan manèh!” Mulané wong wadon mau nerusaké enggoné ngetut-buri tindaké Gusti Jésus. Bareng paḍa mlebu ing omah, wong wadon mau ija mèlu mlebu, bandjur marek sudjud ing sampéjané Gusti Jésus, undjuké: „Ḍuh Gusti, njuwun tulung!”

Gusti Jésus bandjur mirsani wong mau sarta ngandika: „Tjikbèn para anak iku paḍa wareg ḍisik, sebab ora arus ndjupuk rotiné anak-anak diuntjalaké marang kirik.”

Pangandikané Gusti Jésus mengkono mau awudjud sanépa, lan wong wadon mau wis njanḍak karepé. Wong kapir pantjèn kerep diunèkaké asu déning bangsa Jahudi. Mangka saiki ana pangandikané Gusti Jésus, jèn ora pantes ndjupuk roti tjaḍongé anak-anak, bandjur diuntjalaké marang kirik. Sing diupamakaké anak-anak jaiku bangsa Israèl, lan wong wadon mau karo bangsané iku kang diupamakaké kirik .... Wong iku ora kok bandjur serik atiné, utawa susah, nanging malah ora mèngèng panjawangé marang Gusti Jésus .... Gagasaning atiné mengkéné: „Wong Jahudi tjikbèn olèh panduman berkah sing geḍé, déné aku mung arep njuwun kètjèrané baé!

Wong wadon mau mangsuli, undjuké: „Kesinggihan, Gusti, semanten ugi kirik inggih sami neḍa kekètjèranipun para anak wonten ing nganḍap médja.” Undjuké mau jèn ditjetakaké mengkéné: „Gusti, rotinipun mugi Tuwan paringakan ḍateng tijang Jahudi, nanging kawula mugi Tuwan parengakan neḍa tjuwilanipun ingkang rentah saking médja.”

Ing kono Gusti Jésus bandjur ketara banget rena ing galih. Wong wadon mau ora bandjur

